
Shatarchanakrita Shiva Stuti

ಶತರ್ಚನಕೃತಾ ಶಿವಸ್ತುತಿಃ

(ಶಿವರಹಸ್ಯಾಂತರ್ಗತೇ)
ಶತರ್ಚನ ಉವಾಚ -

ಶ್ರೀಮನ್ಮಹೇಶವಿಭವೇ ವೃಷಭಧ್ವಜಾಯ
ಧ್ವಸ್ತಾಂಧಕಾಯಮಕರಧ್ವಜದಾಹಕಾಯ .

ದಂಭಾಪಹಾಯ ಗರುಡಧ್ವಜಪೂಜಿತಾಯ
ಭಾಲೇಕ್ಷಣಾಯ ಭಗವನ್ಸತತಂ ನಮಸ್ತೇ .. 489..

ಪಾಶಾಪಹಾಯ ಪಶುಪಾಶವಿಮೋಚಕಾಯ
ಪಂಚಾನನಾಯ ಪರಮಾದ್ಭುತವಿಕ್ರಮಾಯ .

ಪಾರಾಯ ಪಾಲಿತಸುರಾಸುರಮಾನವಾಯ
ಭಾಲೇಕ್ಷಣಾಯ ಭಗವನ್ಸತತಂ ನಮಸ್ತೇ .. 490..

ಮಾಯಾಪಹಾಯಮಕರಂದರಸಾಪಹಾಯ
ಮಾನಪ್ರದಾಯಮಧುರಾಯಮಹೇಶ್ವರಾಯ .

ಮಾನಾತಿಗಾಯಮದಮೋಹವಿವರ್ಜಿತಾಯ
ಭಾಲೇಕ್ಷಣಾಯ ಭಗವನ್ಸತತಂ ನಮಸ್ತೇ .. 491..

ಮುಕ್ತಿಪ್ರದಾಯಮುನಿಮಾನಸಮಂದಿರಾಯ
ಮುಕ್ತಾಕಲಾಪಕಲಿತಾಮಲಕುಂತಲಾಯ .

ಮುಗ್ಧಾನನಾಯಮುದಿತಾಯಮುಕುಂದಗಾಯ
ಭಾಲೇಕ್ಷಣಾಯ ಭಗವನ್ಸತತಂ ನಮಸ್ತೇ .. 492..

ಸರ್ವೋತ್ತಮಾಯ ಸಕಲಾಯ ಸಮಾಶ್ರಯಾಯ
ಸರ್ಗಸ್ಥಿತಿಪ್ರಲಯಕಾರಣಕಾರಣಾಯ .

ಸತ್ಯಪ್ರಿಯಾಯ ಸರಸಾಯ ಸಮಂಗಲಾಯ
ಭಾಲೇಕ್ಷಣಾಯ ಭಗವನ್ಸತತಂ ನಮಸ್ತೇ .. 493..

ಭದ್ರಾಯ ಭವ್ಯವಿಭವಾಯ ಭವೌಷಧಾಯ
ಭಸ್ಮಪ್ರಭಾಸಮಭಿಭಾವಿತಭೂಷಣಾಯ .

ಅರ್ಕೇಂದುವಹ್ನಿನಯನಾಯ ಗಣಪ್ರಿಯಾಯ
ಭಾಲೇಕ್ಷಣಾಯ ಭಗವನ್ಸತತಂ ನಮಸ್ತೇ .. 494..

ಭವ್ಯಾಯ ಭವ್ಯಭಗನೇತ್ರವಿದಾರಕಾಯ
ಭಾಗ್ಯಾಸ್ಪದಾಯ ಭವತಾಪವಿನಾಶಕಾಯ .

ಭಕ್ತಾಭಿವಾಂಛಿತವಿಚಿತ್ರಫಲಪ್ರದಾಯ
ಭಾಲೇಕ್ಷಣಾಯ ಭಗವನ್ಸತತಂ ನಮಸ್ತೇ .. 495..

ಭೋಗೀಂದ್ರೇಭೋಗಿಮಣಿರಾಜಿತಕಂಧರಾಯ
ಭೋಗಸ್ಫುರನ್ಮರಕತೋಜ್ಜವಲಕುಂಡಲಾಯ .

ಭೋಗಾನುಯೋಗವಿಕಸನ್ಮಕುಟಪ್ರಭಾಯ
ಭಾಲೇಕ್ಷಣಾಯ ಭಗವನ್ಸತತಂ ನಮಸ್ತೇ .. 496..

ಭೂತಾಧಿಪಾಯ ಭುಜಗಾಧಿಪಕಂಕಣಾಯ
ಭೂತಪ್ರಿಯಾಯ ಭುವನಸ್ಥಿತಿಕಾರಣಾಯ .

ಭೂಭೂಧರಪ್ರಭೃತಿಭೂತಗಣೋದರಾಯ
ಭಾಲೇಕ್ಷಣಾಯ ಭಗವನ್ಸತತಂ ನಮಸ್ತೇ .. 497..

ದಿವ್ಯಾಯ ದಿವ್ಯಚರಿತಾಯ ದಿಗಂಬರಾಯ
ದಿವ್ಯಾಂಬರಾಯ ದಿತಿಜಾನಲಶಾಮಕಾಯ .

ದೀನಾರ್ತಿಹಾಯ ದಿನನಾಥನಿಷೇವಿತಾಯ
ಭಾಲೇಕ್ಷಣಾಯ ಭಗವನ್ಸತತಂ ನಮಸ್ತೇ .. 498..

ಸೋಮಾಯ ಸೋಮರುಚಿರಂಜಿತಶೇಖರಾಯ
ಸೋಮಾಗ್ನಿಭಾನುವಿತತಾಮಲಲೋಚನಾಯ .

ಸೋಪೇಂದ್ರಚಂದ್ರವಿಧಿವಂದಿತಪಾದುಕಾಯ
ಭಾಲೇಕ್ಷಣಾಯ ಭಗವನ್ಸತತಂ ನಮಸ್ತೇ .. 499..

ಕಾಲಾಂತಕಾಯ ಕಮನೀಯಜಟಾಧರಾಯ
ಕಾಲಾಯ ಕಾಲವಿಜಯಾಯ ಕಲಾಧರಾಯ .

ಕಲ್ಯಾಣದಾಯ ಕನಕಾಚಲಕಾರ್ಮುಕಾಯ
ಭಾಲೇಕ್ಷಣಾಯ ಭಗವನ್ಸತತಂ ನಮಸ್ತೇ .. 500..

ಪುಣ್ಯಾಯ ಪುಣ್ಯಹೃದಯಾಯ ಪುರಾತನಾಯ
ಪೂತಾಯ ಪೂತಜನಚಿಂತಿತಸತ್ಕ್ರಿಯಾಯ .

ಪುಣ್ಯಪ್ರಿಯಾಯ ಪುರಕಾನನಪಾವಕಾಯ
ಭಾಲೇಕ್ಷಣಾಯ ಭಗವನ್ಸತತಂ ನಮಸ್ತೇ .. 501..

ವಿಶ್ವಾಧಿಕಾಯ ವಿಧಿವಿಷ್ಣುವಿಧಾರಕಾಯ
ವಿತ್ತಾಧಿಪಾಯ ವಿಬುಧಾಬುಧಸರ್ಜಕಾಯ .

ವಿಸ್ತಾರದಾಯ ವಿಜಯಾಯ ವಿಶೋಧಕಾಯ
ಭಾಲೇಕ್ಷಣಾಯ ಭಗವನ್ಸತತಂ ನಮಸ್ತೇ .. 502..

ನಿತ್ಯಾಯ ನಿತ್ಯನಿರವದ್ಯಗುಣೋಜ್ಜ್ವಲಾಯ
ನೀತಿಪ್ರದಾಯ ನಿಯತಾಯ ನಿವೃತ್ತಿದಾಯ .

ನೀಹಾರಶೈಲನಿಲಯಾಯ ನಿಯಾಮಕಾಯ
ಭಾಲೇಕ್ಷಣಾಯ ಭಗವನ್ಸತತಂ ನಮಸ್ತೇ .. 503..

ನಿರ್ಧರ್ಮಕಾಯ ನಿಗಮಾಗಮನಿಶ್ಚಿತಾಯ
ನಿರ್ಣೀತವಸ್ತುನಿಚಯಾಯ ನಿರಾಮಯಾಯ .

ನಿರ್ಧೂತಪಾತಕಹಿತಾಯ ನಿರಂಜನಾಯ
ಭಾಲೇಕ್ಷಣಾಯ ಭಗವನ್ಸತತಂ ನಮಸ್ತೇ .. 504..

ಮೃತ್ಯುಂಜಯಾಯಮೃತಿಕಾಲವಿವರ್ಜಿತಾಯ
ಮೃದ್ಧೇಮರತ್ನರಜತಾಕರವೃದ್ಧಿಕಾಯ .

ಮೃಲ್ಲಿಂಗಪೂಜಕಮನೋರಥಪೂರಕಾಯ
ಭಾಲೇಕ್ಷಣಾಯ ಭಗವನ್ಸತತಂ ನಮಸ್ತೇ .. 505..

ಗಾನಪ್ರಿಯಾಯ ಗತಿರ್ನೃತ್ತವಿಶಾರದಾಯ
ಗಾಥಾಮಯಾಯ ಗಜಕೃತ್ತಿವರಚ್ಛದಾಯ .

ಗಮ್ಯಾಗಮಾಯ ಗಗನಾಂಗಣನರ್ತಕಾಯ
ಭಾಲೇಕ್ಷಣಾಯ ಭಗವನ್ಸತತಂ ನಮಸ್ತೇ .. 506..

ದಾಂತಾಯ ದಾನನಿಪುಣಾಯ ದಯಾಮಯಾಯ
ದಾರಿದ್ರ್ಯದುಃಖವಿಪಿನೈಕದವಾನಲಾಯ .

ದಾನಾಯ ದಾನರಹಿತಾಯ ದವಪ್ರಿಯಾಯ
ಭಾಲೇಕ್ಷಣಾಯ ಭಗವನ್ಸತತಂ ನಮಸ್ತೇ .. 507..

ಯಜ್ಞಾಯಯಜ್ಞಪುರುಷಾಯಯಶೋಮಯಾಯ
ಯಜ್ಞಾದಿಕರ್ಮಫಲದಾಯಯತಿಪ್ರಿಯಾಯ .

ಯಜ್ಞಪ್ರಿಯಾಯಯಜನಾದಿಯತಾಶ್ರಯಾಯ
ಭಾಲೇಕ್ಷಣಾಯ ಭಗವನ್ಸತತಂ ನಮಸ್ತೇ .. 508..

ಶ್ರೀವಿಷ್ಣುನೇತ್ರಕಮಲಾರ್ಚಿತಪಾದುಕಾಯ
ಶ್ರೀಸೇವಿತಾದ್ರಿತನಯಾತನುಸಂಯುತಾಯ .

ಶ್ರೀಭೂರುಹಾರುಣನವಚ್ಛದಪೂಜಿತಾಯ
ಭಾಲೇಕ್ಷಣಾಯ ಭಗವನ್ಸತತಂ ನಮಸ್ತೇ .. 509..

- -

ಕಶ್ಯಪ ಉವಾಚ -

ಇತಿ ಸ್ತುತ್ವಾ ಮಹಾದೇವಂ ತಂ ಪ್ರಣಮ್ಯ ಶತರ್ಚನಃ .
ಭೂಯೋ ರುದ್ರೇಣ ತುಷ್ಟಾವ ಸೂಕ್ತೈರನ್ಯೈಶ್ಚ ಶಾಂಭವೈಃ .. 510..

ತತಃ ಶಿವಪ್ರಸಾದೇನ ಜೀವನ್ಮುಕ್ತಃ ಶತರ್ಚನಃ .
ಪುನಃ ಕರ್ತುಂ ಸಮಾರೇಭೇ ತಪೋ ಘೋರತರಂ ಮುನೇ .. 511..

..ಇತಿ ಶಿವರಹಸ್ಯಾಂತರ್ಗತೇ ಶತರ್ಚನಕೃತಾ ಶಿವಸ್ತುತಿಃ ಸಂಪೂರ್ಣಾ ..

- .. ಶ್ರೀಶಿವರಹಸ್ಯಂ ಉಗ್ರಾಖ್ಯಃ ಸಪ್ತಮಾಂಶಃ .ಅಧ್ಯಾಯಃ 13 . 489-511..

- .. shrIshivarahasyam ugrAkhyaH saptamAMshaH . adhyAyaH 13 . 489-511 ..

Notes:

Śatarcana ಶತರ್ಚನ eulogizes Śiva ಶಿವ, as a result of which Śiva ಶಿವ renders him

Jīvanamuktaಜೀವನಮುಕ್ತ.
The Śatarcanakṛtā Śivastutyāntargate ŚivaNāmāvaliḥಶತರ್ಚನಕೃತಾ ಶಿವಸ್ತುತ್ಯಾಂತರ್ಗತೇ
ಶಿವನಾಮಾವಲಿಃ that has been derived from this Stuti ಸ್ತುತಿಃ can be referred to from

the link given below.

